
Nafarroako Alderdi Sozialista talde parlamentarioko eledun Ramón Alzórriz Goñik, Legebiltzarreko Erregelamenduan ezarritakoaren babesean, honako mozio hau aurkezten du, 2023ko azaroaren 16ko Osoko Bilkuran eztabaidatzeko. Mozioaren bidez, Nafarroako Gobernua premiatzen da erreformen politika bat bultzatzen eta eskubideetan aurrerabidea egiten jarrai dezan. Jarraipena Lehendakaritza eta Berdintasuneko Departamentuak eginen du. 
Zioen azalpena
2019-2023 legegintzaldian Espainiako Gobernuaren agendaren nortasun ezaugarrietako bat izan da kolektibo zaurgarrienen babes sozialarekiko konpromisoa eta oinarrizko zerbitzu publikoak hobetzea, pertsona guztiendako irisgarritasuna bermatuta; elementu horiek definitzen dituzte ongizatearen estatuaren funtsezko zutabeak, hazkunde ekonomikoaren mesederako politikekin batera. 
Lehentasunezko helburu horrekin, 45.000 milioi euroko ezkutu sozial bat abiarazi da langileen errentak babesteko, urte hauetan zehar soldata % 47 handitu da, batez besteko soldataren % 60ra iristeraino, Europako Gutun Sozialak ezartzen zuen moduan, pentsioak KPIaren arabera igo dira, Toledoko Ituna berregin da, ongizatearen Estatua sendotu da murrizketak leheneratuz, besteak beste Menpekotasunaren Sistema Nazionalean, osasun sistema indartu da, hori guztia hezkuntza-politikarekin lotuta, agenda feminista ahaztu gabe. 
Era berean, Gobernuak bultzatu zuen lan-erreforma kopururik handiena lortzen ari da Gizarte Segurantzako afiliazioan eta kontratu mugagabeetan eta, gainera, lan-harremanen erdigunean jartzen du enpresaburuen eta sindikatuen arteko negoziazio kolektiboa. 
Ekoizpenaren arloan, ezin ditugu ahaztu aukera itzelak eskaintzen dizkiguten bi trantsizio handiak: trantsizio digitala eta trantsizio ekologikoa, zeina hein batean trantsizio energetikoa baita, eta bertan murgilduta gaude erabat. 
Gogora ekarri behar dugu, halaber, Espainiak gaur egun Europan eta munduan duen presentzia eta protagonismo handia, besteak beste, gaur egun aurrean ditugun erronka asko bakarrik maila globalean gainditzen ahal direlako. 
Hori guztia erreformak, aurrerabideak eta bake soziala biltzen dituen legegintzaldi baten testuinguruan; aurrean ditugun inguruabar globalak ikusita, ez dira lorpen errazak gure inguruneko herrialdeentzat. 
Azaldutako guztiagatik, Nafarroako Alderdi Sozialista talde parlamentarioak honako erabaki proposamen hau aurkezten du: 
Nafarroako Parlamentuak Pedro Sánchezen inbestiduraren prozesutik aterako den Espainiako Gobernua premiatzen du bultzatu ditzan erreformen politika bat, bizikidetza eta konkordiaren sustapena, eskubideetan aurrera egitea eta herritar guztien aurrerabidea; eta, halaber, elkarrizketaren aldeko apustu egitea bizikidetza demokratikoa bermatzeko, Estatuaren lurralde-aniztasuna eta -berezitasuna errespetatuz. 

